
Projek Universiti Merdeka

Oleh: Ahmad Boestamam

ISSUE Universiti Merdeka yang sekarang menjadi persoalan hangat
benar-benar menjadi issue yang berlarutan. Rancangan membina universiti
itu mula-mula dibuat oleh MCA dalam tahun: 1969, menurut apa yang
saya difahamkan. Rancangan itu diketengahkan dan kemudian diterima
sebagai satu projek untuk dilaksanakan. Dengan itu ia boleh dianggap
sebagai dipelopori oleh MCA,

Selepas berlakunya rusuhan 13 Mei, rancangan itu ditangguhkan
dan ditimbulkan semula kira-kira sembilan tahun kemudian. Dan, saya di-
fahamkan lagi, rancangan itu ditimbulkan semula dengan lebih jelas lagi
dengan adanya sokongan dari kebanyakan, kalaupun tidak semua,
pertubuhan-pertubuhan Cina yang ada sekarang — kebudayaan, pela-
jaran, sosial dan lain-lain.

Pihak yang mula-mula menentang timbulnya semula issue itu
ialah Kesatuan Melayu United Kingdom di Britain dan kemudian diikuti
pula oleh Pergerakan Pemuda UMNO. Pendirian kedua-dua pihak ini ter-
hadap issue ini adalah sama. Kedua-duanya mahu Kerajaan Malaysia
menolaknya dan kedua-duanya bertindak lebih jauh dengan menyeru
Kerajaan Malaysia menubuhkan Universiti Islam sebagai mana yang di-
janjikan oleh Perdana Menteri Datuk Hussein Onn tidak lama dulu.

Sebagai alasan atas permintaan mereka yang kedua itu — penu-
buhan Universiti Islam — Pergerakan Pemuda UMNO Negeri Kedah ber-
kata lebih kurang begini: Islam adalah agama rasmi Malaysia dan oleh itu
penubuhan Universiti Islam di negara ini tidaklah bertentangan dengan
undang-undang dan peraturan.

Universiti Merdeka, sebagaimana yang saya difahamkan, adalah
bermaksud untuk dijadikan sebuah pusat pengajian persendirian dan bukan
kepunyaan kerajaan. Dengan lain-lain perkataan kedudukannya sebagai
pusat pengajian lebih tinggi adalah berbeza sama sekali dari Universiti
Malaya atau Universiti Kebangsaan atau Universiti Sains atau Universiti
Pertanian Malaysia atau Universiti Teknologi Malaysia atau Universiti
Islam Malaysia yang dijanjikan itu.

Saya boleh bayangkan dengan cukup jelas apakah corak riaksi
yang boleh dibuat oleh MCA terhadap Kesatuan Melayu United Kingdom
dan Pergerakan Pemuda UMNO itu dan juga semua pihak yang menentang
projek Universiti Merdeka itu, Pertama ia boleh berkata begini: Kami tidak
menentang penubuhan Universiti Islam sebagaimana yang dijanjikan oleh
Perdana Menteri dan sekarang disebutkan oleh Kesatuan Melayu United
Kingdom dan Pergerakan Pemuda UMNO. Tubuhkannyalah kerana janiji
adalah janji dan patut ditunaikan. Di samping itu mengapa pula kami tidak
boleh atau tidak dibenarkan menubuhkan Universiti Merdeka dengan
usaha kami sendiri tanpa membebankan kerajaan?

Kedua, ia boleh berkata begini: Jika sekolah-sekolah dan mak-
tab-maktab persendirian dibenarkan bergerak di negara ini, misalnya Kolej
Taylor yang menampung pelajar-pelajar persendirian yang ingin melanjut-
kan pelajaran mereka di Australia, mengapa tidak boleh ditubuhkan sebuah
universiti persendirian seperti Universiti Merdeka yang kami cadangkan
itu? Dan memanglah ada kebenaran tentang kata-kata ini.

Sebagai seorang penulis yang ingin tahu dan bukan sebagai ahli
politik yang mahir dalam soal bahasa, saya ingin mengemukakan bebe-
rapa pertanyaan seperti berikut:

(1) Mengapakah perkara ini tidak ditimbulkan semasa MCA
dipimpin oleh Tun Tan Siew Sin?

(2) Mengapa harus ini timbul hanya selepas pucuk pimpinan baru
MCA ambil alih?

(3) Adakah ini bermaksud untuk menunjukkan perubahan dasar
dalam MCA, aasar konservatif dan dogmatik pucuk pimpinan lama kepada
dasar kemajuan dandinamik pucuk pimpinan baru?

(4) Bolehkah ego perkauman dibuat dan diterima sebagai kema-
juan dan dinamik semata-mata kerana seorang bekas pemimpin sosialis
menyertai barisan pewaris pucuk pimpinan MCA sekarang?

(5) Akhirnya sekali yang tidak juga kurang pentingnya, ialah me-
ngapa dipilih ketika adanya demam pilihanraya untuk menimbulkan semula
issue Universiti Merdeka dan mengapa tidak lebih awal dari itu?

Di sebalik jawapan-jawapan kepada pertanyaan-pertanyaan di
atas yang menjolok hati kecil saya ialah tujuan-tujuan politik. MCA tidak
boleh mendakwa mendapat sokongan penuh dari para pengundi Cina
walaupun ia sebuah pertubuhan khas untuk orang-orang Cina sahaja.
Juga terdapat pengundi-pengundi Cina yang menyokong DAP, Gerakan,
PPP dan PEKEMAS. Oleh itu untuk mendapatkan sokongan lebih ramai
dari para pengundi Cina, MCA menjangka issue Universiti Merdeka boleh
dijadikan bahan kerana ini boleh menyerapi hati sanubari orang-orang
Cina dan dengan itu ia menggunakan issue ini.

Dengan lain-lain perkataan, jika cara ini tidak berhasil dengan
memuaskan maka biarlah hasil muktamad itu memuaskan hati. Tanyalah
sebarang penyeludup, yang mana lebih penting: kemudahan mendapat-
kan barang-barang yang diperlukan atau kemudahan menyeludup, dan
jawapannya sudah tentulah kemudahan mendapatkan barang itu,

MCA, menurut kata Lim Kean Siew, Pengerusi Jawatankuasa
Perhubungan MCA Negeri Pulau Pinang, ialah sebuah parti yang ber-
kembang di seluruh negara dengan jenteranya yang cukup lengkap. Dan
ini boleh dimengertikan secara tidak langsung atau secara langsung, baha-
wa ia adalah parti kedua terbesar di samping UMNO, dalam Barisan
Nasional, jikapun tidak sama besar. Dengan itu, secara tidak langsung,
nampaknya ia berkata bahawa ia tidak dapat berkongsi dengan lain-lain
komponen Barisan Nasional tanpa UMNO.

Mungkin lain-lain komponen Barisan Nasional, demi untuk per-
paduan BN, boleh bersabar dengan ego seperti itu, tetapi bolehkah parti-
parti pembangkang seperti DAP, PSRM dan PEKEMAS berbuat demikian?
Saya sangat ragu-ragu mengenainya. Oleh itu untuk ‘“mengalahkan’ mere-
ka, dan mungkin juga lain-lain komponen Barisan Nasional ketika itu, satu
issue yang boleh menarik pengaruh mestilah dicari, dan dengan itu tim-
bullah soal projek Universiti Merdeka.

Saya tidaklah terperanjat MCA mencabar semua pihak supaya
menyatakan pendi_rian mereka mengenai issue ini sama ada menyokong
atau menentang, sebagai usaha terakhir MCA. Kemudian mereka yang
sedia menerima cabaran itu dengan cara apa jua pun akan mendapati diri
mereka dalam “kesusahan.”’

Jika mereka terima cabaran itu dengan menyokong projek itu,
mereka tidak boleh menerima pujian yang mereka harapkan. Sebaliknya
mereka mungkin akan diejek sebagai layak pak turut MCA sahaja, dan
tidak lebih dari itu. MCAlah nanti akan mendapat undi orang-orang Cina.

Sebaliknya pula, jika mereka menerima cabaran itu dengan me-
nentang projek itu dengan apa jua alasan yang diberi, mereka akan meng-
hadapi “kesusahan.” Mereka akan dicap sebagai chauvinist, komunis,
tidak berjiwa Malaysia dan lain-lain lagi. Maka MCA jugalah yang akan
mendapat undi yéng lebih banyak dari orang-orang Cina.

Pada pendapat saya, adalah lebih selamat untuk tidak menghi-
raukan cabaran itu, terutama jika mereka yang dicabar itu terdiri dari
parti-parti pembangkang yang bercorak perkauman. Dan dengan itu
mereka tidak menimbulkan kemarahan dan sebaliknya mereka boleh
meminta MCA menyelesaikan perkara itu di kalangan BN dan menjalan-
kan apa jua keputusan yang mereka capai. Apatahlagi, bukankah Barisan
Nasional merupakan parti yang berkuasa?

